
Sanz Lehendakariak Nafarroan krisi ekonomikoari aurre egiteko hartutako neurrien eraginkortasuna defenditu du
Madrilen egin du neurri horien alde, Ekonomia Berriaren Foroan eman duen hitzaldian, estatuko eta Europako ordezkari politiko eta ekonomikoen aurrean
2010eko maiatzak 20, osteguna   Nafarroako Gobernuko Lehendakariak, Miguel Sanz Sesmak, Nafarroan krisi ekonomikoari aurre egiteko azken urteetan aplikatu dituzten neurrien eraginkortasuna defenditu du. Ekonomia Berriaren Foroan gaur goizean eman duen hitzaldian egin du neurrien alde. Foroa Madrilgo Ritz hotelean egin dute eta bertaratu dira Europako erakundeetako ordezkariak, agente sozialak, ekonomia arloko agente garrantzitsuak, iritzi aitzindariak eta gizarte zibileko eta hedabideetako ordezkariak.

 Hitzaldian, Miguel Sanzek esan du Zapatero presidentearen neurriak berandu heldu direla eta estatuaren inbertsio publikoaren murrizketak (6.045 milioi euro) kontsumoan eta enpleguan izango duen eraginarekin kezkatuta dagoela, murrizketa horiek beharrezkoak direla zalantzan jarri gabe. Horregatik, proposatu du aldi berean presako berrikuntzak egitea arlo hauetan: lan merkatuan, hezkuntza, osasunean, justizian, finantza sisteman, administrazioaren modernizazioan eta lurralde antolaketan. Hori, inbertsioaren murrizketak eragin ditzakeen kalteak konpentsatzeko.

Sanz gastu gehien dituzten arloen gaineko eskumenak dauzkaten foru erkidegoak bultzatu ditu oso produktiboak ez diren eta gastu asko eragiten dituzten arloetan kostuak gutxitzea; adibidez, telebista autonomikoetan, "zor handiak dituztelako", eta enbaxada komertzial esaten zaien horietan. Hori guztia "estatuko administrazio nagusiari dagozkion eskumenak kanpoan garatzeko".
 
Sanz Lehendakariak Nafarroan krisi ekonomikoari aurre egiteko antolatu diren eta emaitza onak eman dituzten neurri batzuk aipatu ditu. Gogoratu du Standard & Poor’s agentziaren iritziz foru erkidegoa kaudimenduna eta sendoa dela, nahi zeta estatuko ekonomiaren ahuleziak mugatu egiten duen. Horren harian, agentziaren txostenaren pasarte bat irakurri du: “Nafarroako ekonomiak, Espainiakoaren aldean, egitura aldetik aberatsagoa, sendoagoa eta orekatuagoa izaten jarraitzen du, eta horren adierazgarri dira merkataritza balantzaren superabita eta familien zor txikiagoak”.

Sanzen iritziz, Nafarroa krisia gainditu duen lehen erkidegoa izateak (hiru hiruhileko daramatza etengabe hazten) baditu bere zergatiak: “Nafarroan, krisi ekonomikoa gainditzeko itun politikoa hasiera-hasieran mamitu zen”. Lehendakariak esan duenaren arabera, UPN, PSN eta CDN alderdiek ahalegin handia egin zuten desberdintasunak alde batera uzteko eta ahaleginak bateratzeko, eta, trukean, Nafarroako enpresaburuak haiekin elkarlanean aritu ziren, Nafarroako Enpresaburuen Konfederazioaren eta sindikatu nagusien (UGT eta CCOO) bitartez. Era horretan, 2008ko urtarrilerako krisiari aurre egiteko 70 neurri zeuzkaten antolatuta.

Sanzek adostutako neurri batzuk jarri ditu mahai gainean: 2008ko apirilean abian jarritako Nafarroa 2012 Plana, ekintza publikoen bitartez krisiari aurre egiteko tresna nagusia (4.500 milioi euroko inbertsioak daude jasota eta hori Nafarroako BPGren %23 da); enplegua sortzeko neurri ekonomiko eta fiskalak; kontsumoaren sustapena, Renove Auto planen bitartez, etxebizitzen birgaitzeko bultzatzeko politikak medio (2009ko ekainean Presako Neurrien Legea egin zuten), eta Nafarroan etxebizitza lurzoruaren eraikigarritasuna %30 handituta (eraikuntza sektoreak behera egin ez dezan). Azkenik, MODERNA plana ere aipatu du. Plan horren helburua da Nafarroan garapen ekonomikorako eredu berri baten oinarriak jartzea, Europako herrialde aurreratuenetan egin duten moduan. Horretarako, identifikatu dituzte laster zaharkituta geratuko diren ekonomia eremuak, aurrera egin ahal izateko berritu egin behar direnak eta, bereziki, Nafarroaren etorkizuna finkatzeko eremuak.
Argi hitz egin beharra dago

Sanzek esan du argi hitz egin beharra dagoela “guztiek akordio handiak adosteko zintzotasunaz hitz egiten duten arren, inork ez duelako argi hitz egiten hartu beharreko neurriez. Horrela ez dugu lortuko ez itun ekonomikorik, ez itun sozialik, ez hezkuntza itunik, ez justizia itunik, ez finantzaketa itunik.” Horren harian, oposizioa gaitzetsi du, haren iritziz lagundu egin behar duelako eta proposamen zehatzak jarri behar dituelako mahai gainean, enuntziatu orokorraz egiteaz haratago. “Ezin da Gobernua kritikatu, aurrena, erabaki gogorrik ez duelako hartzen, eta, gero, erabaki gogorrak hartu dituelako”, esan du Lehendakariak.

Argi hitz egin beharra dago, adierazi du Lehendakariak, inor ez delako ausartzen onartzera Espainia ahul eta zorpetze prozesu bizkor batean murgilduta dagoela; inor ez delako ausartzen sindikatuei lan arloa berritzea, soldatei eustea eta gastu publikoa murriztea eskatzera; inor ez delako ausartzen esatera gastu sozialak bere mugak dituela eta lehentasunak ezarri beharra daudela; enpresaburuei esatera merkatuak, gestioa eta gizarte erantzukizuna berreskuratu beharra daudela, eta ondare sozietateak ez direla sortu enpresen deskapitalizazioaren kontura.

Sanzek politikariei eta gizarte ordezkariei argi hitz egin dezaten eskatu die, “denek hitz egiten dutelako zor publikoak eta oso gutxik BPGren %175 baino handiagoa den zor pribatuaz. (…) Denak finantza erakundeei egozten dielako errua, kredituen arintasuna eragozten omen dutelakoan, nahiz eta benetan berankortasun tasak gehitzeko beldurra duten, inbertsiogileei eta kreditu eskatzaileei merkatuek behea jo dietelako eta maileguak dauzkaten partikularrek enplegua galdu dutelako; kutxen sektorea berregituratzea eta antolatzea eskatzen dutelako eta, aldi berean, erabaki politikoek egonkortze prozesuak blokeatzen dituztelako. (…) Edo inor ez delako ausartzen esatera defizit publikoari 2013rako 50.000 milioi euro kentzen ez badizkiogu, Europatik kanpo geratuko garela”. 
Argi pentsatu beharra dago

Sanz Lehendakariak esan du, baita ere, krisi garaian argi pentsatu beharra dagoela. Lehendakariaren ikuspegitik, ezin dugu ahaztu langabezia dela Espainiako arazorik larriena eta "enpresaburuak ez direla arazo, batzuek dioten moduan, konponbide baizik".  Beraz, “lan arloa berritzeari ekin behar diogu, enpresaburuak kontratuak egitera animatzeko; eta kontratazioa sustatzeko zerga pizgarriei eman behar diegu lehentasuna, batik bat kontratu mugagabeak egiteko, Nafarroan bezala”.

Sanzek, gainera, sindikatuen jarrera gaitzetsi du, Gobernuaren kontrako "lanuzte orokorra" deituta arinkeriaz jokatu dutelako. Izan ere, lehen lanuztea zen Gobernuak ez zuelako neurririk hartzen krisiari aurre egiteko, eta orain ezarri dituen neurrien kontra protesta egiteko. Lehendakariaren iritziz, lanuzteek ahuldu egiten dute Gobernua eta oposizioari abantaila politikoak ematen dizkiote; gainera, merkatuetan amorru eta mesfidantza gehiago eragiten dute.

Gainera, sektore publikoak eskaria bultzatzen lagundu behar du, Nafarroan egin dugun bezala, inbertsioa publikoa sustatuz eta gastu korrontea gutxituz. Neurri horiei esker gainditu du Nafarroak krisia eta lortu du langabezia tasa estatuko batezbestekoa baino txikiagoa izatea (Nafarroakoa %12koa da eta estatukoa %20koa).

Sanzek azaldu datozen hiru urteetarako erronka dela ongizatearen estatuak eskaintzen dituen prestazioei eustea, ez baitituzte finantzaketa iturri berriak aurreikusi. “Eta diru-sarrera gehiagoren aurreikuspenik ez dagoenez, ongizatearen estatuari eutsi behar zaio sektore publikoa produktibitatea handituta. Horretarako, Administrazioak hobeto funtzionatu behar du eta merkeagoa izan behar du”. 

Hizkera baikorragoaz, Sanz Lehendakariak Nafarroako ekonomiaren bilakaerari buruzko azken datuak eman ditu: urte betean, industria ekoizpenaren indizeak %17 egin du, automobilen salmentak %47, esportazioak %13, etxebizitzen salerosketak %63 eta zerga bilketak %1.








	[image: image5.png]




	[image: image6.png]Carlos Ill, 2. 31002 PAMPLONA @& 848 42 77 00 948 22 76 73
gobiernodenavarra.prensa@cfnavarra.es  www.navarra.es




	Página 1 de 4


PAGE  
	[image: image2.png]




	[image: image3.png]4D Carlos 111, 2. 31002 PAMPLONA & 848 4277 00 948 2276 73
%gobiernodenavarra.prensa@cfnavarra.es WWw.navarra.es




	Página 2 de 4



[image: image1.png][image: image2.png][image: image3.png][image: image4.png][image: image5.png][image: image6.png]